
ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՕՐԵՆՔԸ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԴԱՏԱԿԱՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

Հոդված 1.   Հայաստանի Հանրապետության 2007 թվականի փետրվարի 21-ի ՀՕ-135-Ն դատական օրենսգրքի (այսուհետ` Օրենսգիրք) 10-րդ հոդվածում`
1) Վերնագիրը շարադրել հետևյալ խմբագրությամբ`
Հոդված 10. Դատավորի ապաքաղաքականացվածությունը և նրա հասարակական գործունեության սահմանափակումները:
2) 10-րդ հոդվածը լրացնել 4-րդ, 5-րդ, 6-րդ մասերով` հետևյալ բովանդակությամբ`
4. Դատավորը չպետք է անդամակցի այնպիսի կազմակերպությունների, որոնք սերմանում են թշնամանք և խտրականություն, ինչպես նաև այն կազմակերպություններին, որոնք իրականացնում են oրենքով արգելված գործունեություն: Անդամությունը կրոնական կազմակերպություններին կամ հայրենակցական միություններին ինքնին չի համարվում սույն դրույթի խախտում:
 5. Դատավորն իրավունք չունի որևէ կերպ մասնակցելու սոցիալական, բարեգործական, մշակութային, կրթական կամ այլ հանրoգուտ նպատակներ հետապնդող ծրագրերի համար միջոցների ներգրավման գործընթացին, ինչպես նաև թույլ տալու, որ այդ նպատակով օգտագործվի իր պաշտոնի հեղինակությունը: Այս դրույթը չի սահմանափակում դատավորի կողմից այդ ծրագրերի համար նվիրատվություն կամ նվիրաբերություն տալը:
6. Դատավորն իրավունք ունի առաջարկներ ներկայացնելու դրամաշնորհներ տվող կազմակերպություններին՝ իրավունքին, օրենսդրությանը, ինչպես նաև արդարադատության իրականացմանը վերաբերող ծրագրերի հետ կապված միջոցներ հատկացնելու վերաբերյալ, եթե այդ դատարանում չի քննվում կամ ողջամտորեն չի ակնկալվում գործ, որը կապված է այդ կազմակերպության շահերի հետ::

Հոդված 2. Օրենսգիրքը լրացնել 11.2-րդ հոդվածով հետևյալ բովանդակությամբ`
Հոդված 11.2. Դատավորի անկողմնակալությունը
1. Դատական իշխանություն իրականացնելիս դատավորը պարտավոր է իր պարտականություններն իրականացնել անկողմնակալ: Դատավորն ի պաշտոնե գործելիս պարտավոր է զերծ մնալ խոսքով կամ վարքով կողմնակալություն ցուցաբերելուց, ինչպես նաև նման տպավորություն ստեղծելուց:
2. Դատավորը պարտավոր է զերծ մնալ որևէ դատարանում քննվող կամ ակնկալվող գործի վերաբերյալ հրապարակայնորեն կարծիք հայտնելուց: Դատավորը պարտավոր է զերծ մնալ նաև իր կարծիքը ոչ հրապարակային հայտնելուց, եթե դա կարող է միջամտել գործի քննությանը: Դատավորը պարտավոր է նմանատիպ վարքագիծ պահանջել նաև դատարանի աշխատակազմից և այլ անձանցից, որոնք գտնվում են դատավորի ղեկավարության կամ վերահսկողության ներքո: Սույն կետը չի արգելում դատավորի կողմից իր պաշտոնեական պարտականությունների հետ կապված հրապարակային հայտարարություններ անելը կամ հասարակությանը դատարանում գործերի քննության ընթացակարգին իրազեկելը: Սույն կետը չի կիրառվում այն դեպքում, երբ դատավորը գործով հանդես է գալիս որպես կողմ:
3.  Դատավորը պարտավոր է դատական իշխանությունն իրականացնելուց դուրս չհրապարակել և չօգտագործել իր պաշտոնեական պարտականությունների իրականացման կապակցությամբ իրեն հայտնի դարձած ոչ հրապարակային տեղեկությունները, եթե օրենքով այլ բան նախատեսված չէ:

Հոդված 3. Օրենսգրքի 12-րդ հոդվածը լրացնել 2-րդ մասով` հետևյալ բովանդակությամբ`
2. Դատավորը պարտավոր է իր կողմից իրականացվող ոչ դատական գործունեության մասին հնարավոր սեղմ ժամկետում հայտնել Դատավորների ընդհանուր ժողովի էթիկայի և կարգապահական հարցերի հանձնաժողովին՝ նշելով վերաբերելի մանրամասներ::

Հոդված 4. Օրենսգրքի 70-րդ հոդվածի 2-րդ մասում (այսուհետ` Դատարանների ընդհանուր ժողով) բառերից հետո լրացել ,Արդարադատության խորհուրդը

Հոդված 5. Օրենսգրքի 87-րդ հոդվածում`
1) 1-ին մասը շարադրել հետևյալ խմբագրությամբ	`
1. Դատավորի վարքագծի կանոնները սահմանվում են Դատավորների ընդհանուր ժողովի կողմից:
2) 3-րդ մասը շարադրել հետևյալ խմբագրությամբ`
3. Սույն օրենսգրքի 93-րդ հոդվածի, 94-րդ հոդվածի 1-ին և 2-րդ մասերի, 95-րդ և 96-րդ հոդվածների պահանջները և Դատավորների ընդհանուր ժողովի կողմից սահմանված դատավորի վարքագծի կանոնները պարտադիր են դատավորների թեկնածությունների ցուցակում գտնվող բոլոր անձանց համար այնքանով, որքանով դրանք իրենց էությամբ կիրառելի են նրանց նկատմամբ:

Հոդված 6. Օրենսգրքի 89-րդ, 90-րդ և 92-րդ հոդվածներն ուժը կորցրած ճանաչել:
Հոդված 7. Օրենսգրքի 88-րդ հոդվածը լրացնել 3-րդ մասով` հետևյալ խմբագրությամբ.
  3. Դատավորի գրավոր հարցման հիման վրա դատավորների ընդհանուր ժողովի էթիկայի և կարգապահական հարցերի հանձնաժողովը խորհրդատվություն է տալիս դատավորի վարքագծի կանոնի կիրառության  վերաբերյալ:: 

Հոդված 8. Օրենսգրքի 97-րդ հոդվածը շարադրել հետևյալ խմբագրությամբ`
Հոդված 97. Արդարադատության խորհուրդը և դրա լիազորությունները
Արդարադատության խորհուրդը Սահմանադրությամբ նախատեսված, դատական իշխանության ինքնակառավարման անկախ մարմին է, որը Սահմանադրությամբ նախատեսված իր լիազորություններն իրականացնում է սույն օրենսգրքով նախատեսված կարգով:

Հոդված 9. Սույն օրենքն ուժի մեջ է մտնում պաշտոնական հրապարակման օրվան  հաջորդող տաuներորդ oրը:








ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԴԱՏԱԿԱՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ԸՆԴՈՒՆՄԱՆ

Ընթացիկ իրավիճակը և առկա խնդիրները
2013 թվականի դեկտեմբերի 17-ին ՀՀ Նախագահի ՆՀ-328-Ն հրամանագրով հաստատվել և սահմանված կարգով գործողության մեջ է դրվել  Հայաստանի Հանրապետության և Եվրոպական միության միջև ստորագրված Աջակցություն Հայաստանում արդարադատության ոլորտի բարեփոխումներին - երկրորդ փուլ ծրագրի ֆինանսավորման համաձայնագիրը (այսուհետ` Ֆինանսավորման համաձայնագիր): 
Ծրագրի իրականացման վերահսկողությունը վերապահվել է առանձին վերստուգող կոմիտեին, որը նախագահում է Արդարադատության նախարարը: 
Ֆինանսավորման համաձայնագրի Տեխնիկական դրույթներով նախատեսված ժամանակացույցին համապատասխան, մինչև 2014 թվականի երկրորդ կիսամյակում հատկացում կատարելու 1-ին պայմանը վերաբերում է դատական ինքնակառավարման մարմիններին վերապահված դերին և գործառույթներին: Այս պայմանը ներառում է` դատական օրենսգրքի և այլ համապատասխան օրենսդրական ակտերի փոփոխությունների կատարում` դատավորների անկախությունն ամրապնդելու համար: Արդարադատության խորհրդի, Դատարանների նախագահների խորհրդի, դատավորների ընդհանուր ժողովի կոնկրետ դերի ու գործառույթների փոփոխում, ներառյալ` ՀՀ դատական օրենսգրքից դատավորի վարքագծի կանոնների վերաբերյալ դրույթները հանելը և դրանք բացառապես ՀՀ դատավորների ընդհանուր ժողովի կողմից հաստատված ՀՀ դատավորի վարքագծի կանոններում սահմանելը:
Վերոնշյալ պայմանների իրականացման նպատակով ՀՀ դատական դեպարտամենտի և ՀՀ արդարադատության նախարարության համատեղ ջանքերով նախապատրաստվել է սույն նախագիծը:
Ներկայումս դատական օրենսգրքի 12-րդ գլխում սահմանված են դատավորի վարքագծի կանոնները, որոնք 87-րդ հոդվածի համաձայն սպառիչ չեն: Դատավորների ընդհանուր ժողովը կարող է սահմանել վարքագծի լրացուցիչ կանոններ: Օրենսգրքի 89-րդ հոդվածով նախատեսված է դատավորի պաշտոն զբաղեցնող անձի վարքագծին վերաբերող նորմեր, 90-րդ հոդվածով` դատավորի պատշաճ վարքագիծը ի պաշտոնե գործելիս, 92-րդ հոդվածով` դատավորի ոչ դատական գործունեությանը վերաբերող նորմեր:
Հայաստանի Հանրապետության դատավորների ընդհանուր ժողովի 2014 թվականի սեպտեմբերի 5-ի թիվ 01-Ն Հայաստանի Հանրապետության դատավորի վարքագծի կանոնները սահմանելու մասին որոշմամբ հաստատվել են դատավորի վարքագծի ընդհանուր կանոնները, դատավորի վարքագծի կանոններն արդարադատություն իրականացնելիս, դատավորի վարքագծի կանոնները ոչ դատական գործունեության ընթացքում:
Այսպիսով, Օրենսգրքով և դատավորների ընդհանուր ժողովի կողմից սահմանված որոշմամբ սահմանված դատավորի վարքագծի կանոնները կրկնվում են, որոշումը գրեթե ամբողջությամբ ներառում է օրենսգրքով սահմանված կանոնները:											Օրենսգրքով դատավորների ընդհանուր ժողովի իրավասությանը պետք է վերապահել դատավորի վարքագծի կանոնների սահմանումը, քանի որ վերջինս դատական իշխանության ինքնակառավարման բարձրագույն մարմին է, որը  քննարկում է դատական իշխանության բնականոն գործունեության ապահովմանն առնչվող ցանկացած հարց և իր կողմից ձևավորված էթիկայի և կարգապահական հարցերի հանձնաժողովի միջոցով անմիջական վերահսկողություն է իրականացնում դատավորների վարքագծի կանոնների պահպանման նկատմամբ:				Դատական օրենսգիրքը դատավորի վարքագծի կանոնների մեկնաբանության վերաբերյալ դրույթներ չի պարունակում, այսինքն դատավորների ընդհանուր ժողովը չունի իրավասություն դատավորի վարքագծի կանոնի վերաբերյալ մեկնաբանություն տալու, ինչը հաճախ դրանց տարընթերցման, տարամեկնաբանության տեղիք է տալիս:
Նախագծով նախատեսվում է դատավորների ընդհանուր ժողովի էթիկայի և կարգապահական հարցերի հանձնաժողովին իրավասություն վերապահել դատավորի գրավոր հարցման դեպքում խորհրդատվություն տալ դատավորի վարքագծի կանոնի կիրառության  վերաբերյալ: 
Առաջարկվող լուծումները
Ելնելով վերոգրյալից` առաջարկվում է ՀՀ դատական օրենսգրքում կատարել համապատասխան փոփոխություններ, որոնց հիման վրա դատավորի վարքագծի կանոնների սահմանումը կվերապահվի Դատավորների ընդհանուր ժողովի իրավասությանը, սահմանել դատավորի գրավոր հարցման հիման վրա դատավորների ընդհանուր ժողովի էթիկայի և կարգապահական հարցերի հանձնաժողովի կողմից դատավորի վարքագծի կանոնի կիրառության  վերաբերյալ խորհրդատվություն տալը:

Ակնկալվող արդյունք
	Ներկայացված նախագծերով նախատեսվող փոփոխությունների արդյունքում, մասնավորապես դատավորների վարքագծի կանոնները Դատավորների ընդհանուր ժողովի կողմից սահմանելու դեպքում, կբացառվի այդ կանոնների կրկնությունը դատական օրենսգրքում և համապատասխան որոշումներում, բացի այդ կապահովվի միասնական մոտեցում վարքագծի կանոնների նկատմամբ:
	


















ՏԵՂԵԿԱՆՔ
« ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԴԱՏԱԿԱՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ 
«Հայաստանի Հանրապետության դատական օրենսգրքում փոփոխություններ և լրացումներ կատարելու մասին» ՀՀ օրենքի ընդունման կապակցությամբ այլ իրավական ակտեր ընդունելու անհրաժեշտությունը բացակայում է:


ՏԵՂԵԿԱՆՔ
« ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԴԱՏԱԿԱՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԲՅՈՒՋԵՈՒՄ ԾԱԽՍԵՐԻ ԵՒ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՄԱՆ ԿԱՄ ՆՎԱԶՄԱՆ ՄԱՍԻՆ

«Հայաստանի Հանրապետության դատական օրենսգրքում փոփոխություններ և լրացումներ կատարելու մասին» ՀՀ օրենքի ընդունման կապակցությամբ պետական բյուջեում ծախսերի և եկամուտների ավելացում կամ նվազեցում չի նախատեսվում։

